
Mette A-Hammeken 

 

Inatsisartut Suleriaasianni § 33 naapertorlugu aalajangiiffigisassatut siunnersuut imaattoq 

matumuuna saqqummiuppara: 

 

Tuluit oqaasii allamiut oqaasiini sallersatut atuutsinneqariartornissaannut, aammalu 

danskit oqaasii atuartitsinermi oqaatsitut pinngitsooranilu atuartitsissutissatut 

atorunnaarsinneqariartornissaannut Naalakkersuisut iliuusissanik pilersaarusiornissamut 

peqquneqarnissaannik Inatsisartut aalajangiiffigisassaattut siunnersuut.  

(Inatsisartunut ilaasortaq Jens NapãtôK’, Naleraq) 

 

Oqaaseqaat: 

Inatsisartunut ilaasortaq Jens NapãtôK’, Naleraq, siunnersuutaa Tuluit oqaasii allamiut 

oqaasiini sallersatut atuutsinneqariartornissaannut, aammalu danskit oqaasii atuartitsinermi 

oqaatsitut pinngitsooranilu atuartitsissutissatut atorunnaarsinneqariartornissaannut 

Naalakkersuisut iliuusissanik pilersaarusiornissamut peqquneqarnissaannik Inatsisartut 

aalajangiiffigisassaattut siunnersuut, Naleqqamiit qujaffigaarput imatullu 

oqaaseqarfigissavarput. 

 

Siunnersuuteqartup anguniagaa Naleqqamiit paasilluarparput. Siunnersuuteqartup 

ulluinnarmi inuunermi tuluit oqaasii ineriartornerat inuusuttut meeqqallu akornanni 

atugaaraluttuinnarnerat maluginiartarsimavaa, taamaasilluni siunnersuummik ima ittumik 

qaqitsilliuni Naalakkersuisut iliuusissamik tuluit danskillu oqaasiit pillugit Inatsisartuniit 

pilersaarusioqqusilluni. Naleqqamiillu uaguttaaq aamma meeqqat inuusuttut ilaatigullumi 

inersimasut akornanni tuluit oqaasii tunuarsimaarfiginagit atugaasalernerat 

maluginiarsimavaat malinnaaffigalugulu. Taamaammat siunnersuummik imatut ittumik 

qaqitsisoqarnera Naleqqamiit pissusissamisut ittutut taavarput. 

 

Isigisat tusaasallu takutereerpaat meeqqat akornanni akunnerminni tuluit oqaasiini 

atuisarnerat danskit oqaasiinit anneruleriartortut Naleqqamiit maluginiarsiamavarput. 

Peqqutit maluginiakkagut ilaatigut tassaatippagut nunarsuarmioqataajartornerup 

malitsigisaani inuit attaveqaqatigiittarfiit (social media) atugaanerulernerani kiisalu meeqqat 

iluminni ilaatigullu tuluttut oqaluttunik spilleqateqarnerminni tuluit oqaasiini 

ilikkariartupallannerannik kinguneqartoq. 

Soorunami nunarsuarmioqataajartorneq imminermini ajunngilaq uagut aamma 

inersimasuusugut utoqqaaguttaluunniit uatsinnut ilanngulluni malunnitereerniluuvoq, 

kisiannillu uagut meerartartsinniit kinguussaaraluttuinnarnerput ersarinnerulluni, tassa 

katataajartorpugut, meeqqat ilikkajanerat tamatta nalugunanngilarput taamaammat 

meerartatta qaangerpaatigut. Tamanna ilutigalugu Naalakkersuisut tuluit oqaasii allamiut 

oqaasiini atuutsinneqariartornissaannut iliuusissanik pilersaarusiornerminni  

 

Naleqqamiit taarusupparput meeqqat atuarfianni taamatut inississagutta ilanngullugu 

ilinniartitsisut angajoqqaallu suleqatigineqarlutik tuluit oqaasiinik atuisinnaassusaat 

iliuusissamik pilersaarusiornermi ilaatinneqassasut. 

Ukiorpanni nunarsuarmioqataaneq arriitsumik malunniukkiartorniikuugaluarluni ullutsinni 

sukkasuumik nunarsuarmioqataajartornerput assut malunnarpoq, taamaammat 

pissusissamisoorpoq iliuuseqartoqarnissaa tassunga tunngatillugu. 

 

Naleqqamiit taarusupparput anguniagaq ukiorpanni kinguarsarneqassanngittoq, piffissamili 

qanittumi ungasinnerusumilu inerisaaneq pilersaarutigineqartariaqartoq pingaartipparput, 

angajoqqaat aanaakkut aataakkut ingammi aamma ilinniartitsisut ilanngullutik 

isertikkiaartorneqaqqaartussaasasut ilanngullugu Naleqqamiit taasinnaavarput. 

Siunnersuuteqartup nammineerluni oqaaseqarnermini ilaatigut kalaallit oqaasii sallersatut 

inissisimassasut taavai, Naleqqamiit siunnersuuteqartoq isumaqatigilluinnarparput, 

naqissusissallugulu pingaartipparput  kalaallit oqaatsigut sallersaajuaannarnissaat 

qaqugorsuarmut soorunami tamanna taamaassaaq aamma taamaattuaannassaaq. 

 

Naleqqamit siunnersuuteqartup siunnersuuteqarnermi anguniagaa imatut paasivarput, tassa 

maannakkut piffissanngortoq piviusoq pisoq akueralugu iliuuseqartoqarnissaa ujartoraa, 

tuluit oqaasii allamiut oqaasiini meeqqat atuarfianni sallersatut inissisimalissasut, 

ullusinnimi pissutsit piviusut takuterteerpaat danskit oqaasii atuartitsinermi qanorluunniit 

ilaasussatut pisariaarunnikuusut, soorunami siunissami siunnersuuteqartup 

siunnersuutaatut inissittoqassappat danskit oqaasiit toqqagassatut ilaatinneqarsasut 

Naleqqamiit ilanngullugu qulakkeertikkumavarput.  

 

Naleqqamiit paasilluarparput siunnersuuteqartup anguniagaa, tassami meeqqat 

akunneranni ingammi nunarsuarmioqataajartornerup aqqani meeqqat namminneq danskit 

oqaasii atorumajunnaariartorpaat, tuluit oqaatsitut aappaatut namminneq 

inissikkiartorpaat.  

 

Naleqqamiit danskit oqaasiinut aamma tuluit oqaasiinut qivialaarnitsinni maluginiarparput 

danskit oqaasiit inuit nunarsuarmi 8,1 milliartiusunit 6mill. danskisut oqalussinnaasut 

taavalu nunarsuaq tamaat attaveqaqatigiinnermi danskit oqaasii atugaanatik, tuluilli oqaasii 

nunarsuarmi annerpaami attaveqaqatigiinnikkut atugaasinnaallutik, taamaammat 

nunarsuarmioqataajartornermut malinnaalluta siunnersuut pissusissamisoortutut isigaarput, 

meerartagummi amerliartuinnartut tassaniilereermata. 

 

Naleqqamiillu taasinnaavarput Kalaallit oqaasiit sallersatut sutigut tamatigut inatsisimi 

inissisimareermata aamma inissisimajuaannarnissaat pingaartitarilluinnartariaqaripput 

nunatsinni kikkuugaluaruttaluunniit tamattaalluta tamanna naqissusertuagassaraarput. 

Nunarsuarput qiviaraanni oqaatsitta atugaanerat toorniaraararsuuvoq ersippianngittoq, 

kalaallit nunarsuarmi ikingaaratta kalaallit oqaasiinut atuisugullu taamaaqataani aamma 

ikilluta, Naleqqamiit oqaannassaagut kalaallit oqaatsigut erlinnartuupput 

siuarsarneqartuassallutillu sallersaajuaannassasullu, tamanna aamma inatsimmi 

allaqqareermat tammatsaaliortuassavagut qaqugorsuarmut tamattaalluta 

illersorluagassaraagut. 

 

Naleqqamit ullutsinni meerartatsinni malinnaanitsinni siunnersuuteqartup anguniagaanut 

paasinnilluta siunnersuutaannut tamakkiisumik tapersiilluta ataatsimiititaliamut 

susassaqartumut ingerlatitseqqiivugut. 

 


